
Tað er m.a. hetta, Landsfelag 
Pensjónistanna sipar til, tá 
ið tey siga, at samgongan 
hevur lovað teimum, at 
pensjónin skal hækka.

Talan er um Løgtings­
mál nr. 95/2011: Uppskot til 
løgtingslóg um broyting í 

løgtingslóg um áseting og 
javning av almannaveiting­
um 

Har sigur landsstýrið í 
viðmerkingunum til upp­
skotið:

...landsstýrið er tó samt 
um, at verða lønarsátt­

málarnir broyttir, verður 
útreiðslukarmurin broyttur 
tilsvarandi… 

Og í álitinum frá Trivnað­
arnevndini sigur meirilutin, 
sum er Rósa Samuelsen, 
Elsebeth M. Gunnleygs­
dóttur, Hanus Samró og 

Bill Justinussen at tey taka 
undir við málinum. Og tey 
leggja afturat: 

…Meirilutin fer tó at 
viðmerkja, at um samráð­
ingarnar á almenna arbeiðs­
marknaðinum føra til, at 
lønarhækkingar verða, eig­

ur at verða javnað sambært 
búskaparfrágreiðing 1 frá 
2011, ið staðfestir, at “Rakstr­
arútreiðslurnar verða fram­
skrivaðar við 2011-prísum, 
men landsstýrið er tó samt 
um, at verða lønarsátt­
málarnir broyttir, verður 

útreiðslukarmurin broyttur 
tilsvarandi.” Meirilutin er tó 
av teirri fatan, at um talan 
verður um møguligar lønar­
lækkingar, eigur hetta ikki 
at føra til niðurskurð í al­
mannaveitingum…

Áki Bertholdsen

- Vit fingu ongi lyfti, so vit 
vita onki.

Tað er niðurstøðan, nú 
Landsfelag pensjónistanna 
var á fundi við Anniku Ol­
sen, landsstýriskvinnu í al­
mannamálum seinnapartin 
í gjár.

Endamálið við fundinum 
var at vita um samgongan 
ætlar at halda lyftið, hon 
hevur givið pensjónistunum 
um at pensjónirnar skulu 
hækka.

Samgongan hevur lovað, 
at hækkaðu lønirnar á 
arbeiðsmarknaðnum tá ið 
samráðingar vóru fyri ein­
um ári síðani, skuldi pensjón-
irnar hækkast samsvarandi.

Men enn er onki hent 
og tískil hevur pensjónista­
felagið biðið um fund við 
landsstýriskvinnuna at vita, 
hvussu landið liggur.

- Vit løgdu okkara sjónar­
mið fram. Men niðurstøðan 
av fundinum var, at vit fingu 
ongi lyfti um, at pensjónin 
fer at hækka, sigur Arne 
Thorsteinsson, formaður í 
Landsfelag Pensjónistanna.

Hann sigur, at boðini frá 
landsstýriskvinnuni vóru, 
at vit mugu bíða til í næstu 
viku, tá ið fíggjarlógin fyri 
2013 verður løgd fram.

- Vit fingu heldur onga 
ábending um, hvørja støðu, 
samgongan hevur, leggur 
hann afturat.

- Tað taka vit sum eitt 

tekin um, at enn er ógreitt 
um samgongan yvirhøvur 
ætlar sær at halda lyftið, hon 
hevur givið okkum, leggur 
hann afturat.

- Men vit løgdu stóran 
dent á, at nú allir sáttmálar í 
fjør vórðu gjørdir í krón-um, 
er tað sjálvsagt, at pensjón­
irnar eisini skulu hækka í 
krónum og ikki í prosentum.

- Í Føroyum hava vit 
vánaligastu pensjónskipan í 
Norðurlondum og tískil hava 
vit bíðað eftir, at samgongan 
fer at halda lyftið, hon hevur 
givið okkum, leggur Arne 
Thorsteinsson afturat.

- So nú bíðað vit spent 
eftir, at fíggjarlógin verður 
løgd fram, skoytir hann upp 
í.

Fái onki sagt
Annika Olsen, landsstýris­
kvinna í almannamálum, 
váttar, at hon kann ikki geva 
nakað lyfti beint nú.

- Seinasta hond verður 
nú løgd á fíggjarlógina fyri 
næsta ár og fyrrenn hon 
er greið, ber ikki til at siga 
nakað. 

Men tað skilst á øllum 
brøgdum, at verða pensjón-
irnar hækkaðar, verður tað 
undir øllum umstøðum ikki 
við nøkrum sum líkist 220 
krónum um mánaðin, so­
leiðis sum pensjónistarnir 
krevja.

- Skulu allar fólkapen­
sjónir hækka 220 krónur um 
mánaðin, kostar tað lands­

kassanum einar 17 milliónir 
krónur, staðfestir Annika 
Olsen.

- Men so koma allar fyri­
tíðarpensjónir og avlamis­
pensjónir afturat, so talan 
verður um stórar upphæddir.

- Samstundis verður 
kravt, at Almannamálaráðið 
skal spara upp í 53 milliónir 
krónur næsta ár, so ein og 

hvør kann hugsa sær, at 
tað er vónleyst at tosa um 
at hækka pensjónirnar 220 
krónur um mánaðin.

Ja, men tit hava lovað 
pensjónistum, at hækkaðu 
lønirnar, skulu pensjónirnar 
hækka tilsvarandi?

- Tað er rætt, men tá ið 
seinastu sáttmálasamráð­
ingar førdu til eina lønar­
hækking upp á 220 krónur 
um mánaðin, var tað av eini 
heilari løn.

- Annars eru pensjónir 
altíð hækkaðar, ella javnaðar, 
sum tað eitur, í prosent og 

ikki í krónum, so tað veldst 
um eyguni í síggja, sigur 
Annika Olsen.

- Hinvegin liggur tað í 
kortunum, at pensjónirnar 
fara at hækka, men spurn-
ingurin er, hvussu stór hækk­
ingin verður, leggur hon 
afturat. 

Hon hevur áður sagt við 
Sosialin, at í prosent svara 

lønarhækkingarnar til áleið 
1%. Og skulu pensjónirnar 
hækka 1%, svarar tað til, 
at hvør pensjón hækkar 
einar 32 krónur, við tað at 
grundarupphæddin liggur 
føst so tað eru bara viðbøt­
urnar, sum hækka.

Meiri um hetta í greinini: 
220 krónur.

Lyftið frá samgonguni

Fingu ongi lyfti 
frá Anniku Olsen
PENSJÓNIR pensjónistarnir bíða spentir til í næstu viku, tí tá fáa teir at 
vita um samgongan ætlar at halda lyftið, hon hevur givið teimum

Pensjónirnar fara at hækka, 
men spurninguri n er, hvussu stór 
hækkingin verður

Nú bíðað vit spent 
eftir, at fíggjarlógin 
verður løgd fram

Ongi lyfti
- Eg fái onki sagt enn, men tað er greitt, at ein hækking verður. Spurningurin 
er bara, hvussu stór hon verður, sigur Annika Olsen


